
PSE-EEk lortu
du boto gehien
Lasarte-Orian,
alde handiz
EAJk irabazi du EAEn, baina
Lopez lehendakari izan daiteke

PSE-EEk 3.816 boto eskuratu
ditu Eusko Legebiltzarrerako
hauteskundeetan; botoen
%46,47a, alegia. Duela lau
urte 3.655 botoren jabe egin
zen PSE-EE Lasarte-Orian, eta
beraz, gutxi bada ere gora
egin du aurten. Gainontzeko
alderdiei dagokienez, EAJk
2.092 boto lortu ditu
(%25,47), PPk 991 (%12,07),
Aralarrek 528 (%6,43), Ezker
Batuak 279 (%3,40), EAk 226
(%2,75) eta UPyDk 175
(%2,13). Bestalde, 105 boto
zuri izan dira (%1,15).

Baliogabetzat jotako boto-
ak, aldiz, 817 boto izan dira;
%8,97, alegia. Horietatik
gehientsuenak legez kanpo
utzitako Demokrazia Hiru
Milioi alderdiarenak lirateke,
duela lau urte 20 besterik ez
baitziren izan baliogabetuta-
ko botoak.

Eusko Legebiltzarrerako
aurreko hauteskundeetako
emaitzekin alderatuta, abs-

tentzioak gora egin du Lasar-
te-Orian. Aurten 5.141 lagu-
nek erabaki dute botoa ez
ematea, duela lau urte 4.895
izan ziren bitartean.

EAJ irabazle EAEn
EAEko datu orokorrei dago-
kienez, EAJk nabarmen iraba-
zi ditu hauteskundeak, baina
PSE-EEko Patxi Lopezek badu
oraindik lehendakari izateko
aukera.

EAJk 30 eserleku eskuratu
ditu, PSE-EEk 24, PPk 13, Ara-
larrek 4, EAk 2 eta Ezker
Batuak eta UPyDk bana.
Horrenbestez, PSE-EE, PP eta
UPyD elkartuko balira gehien-
go absolutua izango lukete
Eusko Legebiltzarrean, 38
eserlekurekin. Baliogabetutako
botoak 100.000 inguru izan
dira oro har; %8,8 alegia.

Parte-hartze orokorrari
dagokionez, %65,88koa izan
da. Duela lau urte
%67,99koa izan zen.•

Sektore
guztietan krisiak
gogor jo duela
diote Aterpeako
kideek /4

ALBISTEAK ❚ 3

2008tik onartua
dagoen atez
ateko zabor
bilketa kolokan
dagoela uste du
ezker abertzaleak

Mozorro desfile
bateratuak inoiz
baino jende
gehiago bildu zuen
inauterietan /6

Lasarte-Orian 9.134 lagunek eman zuten botoa atzo, Eusko Legebiltzarrerako hauteskundeetan.

txintx rri
A S T E L E H E N A

a www.txintxarri.info 

Jende asko afari solidarioan

Larunbatean Lasarte-Oriako
Misioetako pastoral barrutiak
50. afari solidarioa antolatu
zuen Arantzazuko Amaren
eliza azpiko lokalean.

10 urte dira Lasarte-Oriako
pastoraltzako kideek afariak
antolatzen hasi zirenetik, hel-
buru nagusi batekin herrita-
rren behartsuenganako
sentsibilizazioa lortzea da. 

Eta hein handi batean
lortu dute, izan ere, urte
hauetan guztietan 67.000
euro bideratu baitituzte
herrialde pobreetan gauza-
tzen diren proiektu zehatz
desberdinetara. Larunbateko

afarian, este baterako, Laven-
neaun, Haitiko herrixka
batean haurrentzat jolasteko
parkea eraikitzeko dirua batu
zen. Afaritan 100 lagunetik
gora bildu ziren, eta afalos-
tean kantuan aritu ziren.

Eskerrak eman
Horregatik, Misioetako pasto-
ral barrutiko taldeak, eskerrak
eman nahi dizkie hamar urte
hauetan eskuzabaltasun osoz
afariak antolatu eta prestatu
dituzten pertsonei, ekonomi-
koki lagundu eta afarietara
joaten ez diren herritarrei eta
afarietara joaten diren herrita-

rrei, hauen presentziarik gabe
ezin bailitzateke sentsibiliza-
zio eta elkartasun giroan
herritarrak batzen dituen eki-
men solidario hau aurrera
eraman.

Era berean, hauei guztiei
ilusioz laguntzen jarrai deza-
tela eta beste mundu bat posi-
ble dela igorri nahi dio
Misioetako pastoral barrutiko
taldeak Lasarte-Oriari.

Laguntzeko erak
Afariez gain, laguntzeko beste
era bat ere badagoela gogora-
tu nahi du pastoral barrutiko
taldeak, diru ematea. •

Kirol emaitzak

Futbola
Ostadar- Intxurre (II. Erregio-
nala, igoera fasea)  . . . . . . . 5-2
Ostadar - Urnieta (Emakumez-
koen Liga, kopa)  . . . . . . . . 8-0
Texas Lasartearra - Luberri 
(I. Jubenila, kopa) . . . . . . . . 8-0
Ostadar - Hernani (Emaku-
mezkoen KDT F-11, txapeldu-
nen fasea) . . . . . . . . . . . . . 3-1
Zumaiako - Ostadar
(Infantilen Ohorezko maila,
kopa)  . . . . . . . . . . . . . . . . 1-2
Lengokoak - Ostadar
(Infantil txiki, kopa) . . . . . . 0-0

Areto-Futbola

Herriko txapelketa

Okela - Oria krist.  . . . . . . 4-3
Viña del Mar - Buenetxea . . 1-8
Lurra XXI - Morrison . . . 6-2
Tragoxka - Siglo XX . . . . 2-5
ISU Leihoak - Ilargi  . . . . . 9-0
Obelix - Biyona  . . . . . . . . 1-9
IOB H.K. - Jordi . . . . . . . . 3-5
Katanga - Izarra  . . . . . . . 4-3
Ainhoa - Izkiña  . . . . . . . . . 2-1
Oria txiki - Danena . . . . . 0-4
Mayi - Epel  . . . . . . . . . . . . 3-3

San Pedro del Pinatar, Murtzian,
burutu da igande honetan
Espainiako martxa txapelketa.
Parte hartzaileen artean,
Zumeatarra taldeko Santos
Uribe lasarteoriatarra dugu.

70 eta 75 urte artekoen
mailan 5 kilometro martxa
errepidean probako Euskadi-
ko txapelketa eskuratu zuen
urtarrilean Gasteizen, 35m
eta 55sgtako lasterketa egin
ostean.

Iaz bere mailako Espainia-
ko txapeldun izan zen, 1h
10m eta 45sgtako marka egi-
naz. Baina aurten "10 kilome-
troak ordubete eta zazpi
minututan egiten baditut,
ondo", esan zuen Santosek
Gasteizetik etorri eta gurekin
bildu zenean.

Atzo Murtzian beteranoen
mailako 10 kilometroko
lehiaketan parte hartu zuen
eta gazteagoekin lehiatu
behar izan zen, bere mailan
izena ematen bakarra izan
baitzen.

TXINTXARRIko erredakzioa
itxi baino lehen ezin izan
dugu Santosen emaitzik esku-
ratu eta hurrengo zenbakian
emango dugu honen berri.•

Santos Uribe lasarteoriatarra Espainiako
txapelketan lehiatu da

Santos Uribe eta Eulogio de la Serna lehia bizian Zabaleta auzoko 2007ko jaietan.

Kiroletako oharrak

Arrantza baimena
Buruntz-Azpi elkarteak jakin
arazten du 2009ko denbo-
raldiko arrantza baimena
eskatzeko epea ireki dela.

Baimena bideratu nahi
dutenek astearte eta ostegu-
netan 19:30tatik 20:30etara
egin ahalko dute elkartean.

Baimena eskatzeko azken
eguna martxoaren 12a izan-
go da.

Helduentzako igeri-
keta ikastaroa
Martxoaren 9tik apirilaren
29ra, helduentzako igeriketa
ikastaroa eskainiko dute
udal kiroldegian.

Astean hiru saio izango
dira (astelehenetan, asteaz-
kenetan eta ostiraletan),
19:10etatik 20:30etara.
Izena emateko azken eguna
martxoaren 6a da. Ikastaro-
ak 100,40 euro balio ditu
eta kiroldegiko bazkide
direnentzat 55,80 euro.

Informazio gehiago nahi
izanez gero kiroldegiko
bulegora hurbildu behar
duzue edo 943-376182
telefonora deituaz eska
dezakezue.

Hilero bezala, preso eta erre-
fuxiatuen senideak udaletxe
aurrean bildu ziren ostirala
arratsaldean, hauek bizi
duten dispertsio egoera sala-
tzeko. Baina hilabete bukaera
honetako elkarretaratzea
berezia izan zen.

Omenaldi xumea
6 urte bete dira Argi eta Iñaki,

Juankar Balerdiren ama eta
anaia, Almeriako espetxean
presoa bisitatzera zihoazela
istripua izan eta hil zirenetik. 

Horregatik,  ost iralean
omenaldi xumea egin zieten
konzentrazioaren ostean.
Argi eta Iñakiri agurra dan-
tzatu zieten eta haien argaz-
kien aurrean klabelinak utzi
zituzten.

Argi eta Iñakiren
omenezko elkarretaratzea

Agurra dantzatu zieten Argi eta Iñakiri hil zirenaren 6. urtemugan.

Ezker abertzaleak prentsaren
aurrean salatu du atez ateko
zabor bilketa sistema ezartze-
ko eta esperientzia pilotu bat
aurrera eramateko asmoak
kolokan daudela, udal aginta-
riek horretarako borondate
askorik ez dutelako. Zinego-
tziek salatu dutenez, Udal
Gobernuan direnek ez dute
inolako plangintzarik sistema
berria eta esperientzia pilotua
aurrera eramateko. Era berean
zenbait kontraesan ikusten
dituzte Udalaren zereginean,
zabor ontziak lurperatzen ari
dira 300.000 euroko aurre-
kontuarekin, inkesta bat egin-
go da herriko 470 famili
artean, 50.000 euroko aurre-
kontuarekin, "baina zein da
hurrengo pausua? Zein da
abiapuntua eta zein helmuga?"
galdetzen dute ezker abertza-
leko zinegotziek. 

Hiru egun barru beteko da
urtea herrian atez ateko zabor
bilketa sistema probatu eta
martxan jartzeko bidea zabal-
du zuen udal erabakia hartu
zenetik.

Ia aho batez onartua
Lasarteko udalak 2008ko mar-
txoaren 5ean, gehiengo osoa-
rekin, Lasarte-Oria bizirik
herri plataformak aurkeztutako
proposamena onartu zuen,
(alderdi popularrak izan ezik
denek eman zuten aldeko
bozka). Honela, Atez ateko
sistema ezartzearen eta zabal-
tzearen aldeko jarrera adierazi
zuten eta baita, aurrena herri-
tarren artean hondakinen
inguruko inkesta zabal bat
egin eta ondoren esperientzia
pilotu bat aurrera eramateko
asmoa ere. Hau da, sistema
herriko parte batean probatu
eta etorkizunean udalerri
osora zabaltzeko ideiarekin. 

Urtea betetzear dela, ezker
abertzaleko zinegotziek salatu
dute ez dagoela "inongo plan-
gintzarik zehaztuta". Beraien
iritziz, "argi eta garbi esan
behar dugu gobernu batzorde
honen (argiago esanda, alder-
di sozialistaren) arazo eta
asmo bakarra bide administra-
tiboetatik aurrera eginda,
errausgailua nola edo hala
Zubietako gainetatik kentzea
dela".

Ezker abertzaleko zinego-
tziek jakinarazi dutenez,
Ricardo Ortega batzorde

buruak azken bileran aitortu
zuen plangintza falta eta
denen artean plangintza bat
egiteko proposatu ere bai.
Ezker abertzalearen ordezka-
riek publikoki erantzun diote
erronka horri, zera esanaz,
prest daudela "guztion artean
plangintza ausart eta egingarri
bat" martxan jartzeko, baina bi
baldintzekin: "batetik Ana
Urchueguiaren baiezko argia
eta sinatua beharko luke izan.
Ez dugu uste inor denbora
alperrik galtzeko prest dagoe-
nik. Argiago esanda, talde
honek oztoporik gabeko ibil-
bidea izan beharko luke eta
bestetik, guztion artean diogu-
nean, alderdi politiko, auzo
elkarte, Lasarte Bizirik Taldea
ea.. diogu".

Ausardia eta kontraesanak
Ricardori ausarta izateko eska-
tzen diote, "ez hutsik egin
lanean buru belarri dabilen
jende multzo handi horri. Goa-
zen kudeaketa eredu berri bat
poliki poliki martxan jartzera.
Ezker abertzaleko zinegotziok
eta herritar konprometituak
zain gaituzu".

Kontraesan nabarmenak
ikusten ditu ezker abertzaleak
bestalde  Udalaren jokabi-

dean. Batetik 300.000 euroko
aurrekontuarekin, zabor
ontziak lurperatuko dira herri
osoan. Jadanik ari dira zeregin
honetan zenbait kale eta
auzotan. Bestetik, Ricardo
Ortega eta Iñaki Mugika udal
ordezkariak, San Markoseko
teknikariarekin batera, atez
ateko bilketa probatzen haste-
ko esperientzi pilotoa non
ezarri litekeen aztertzen aritu
dira eta posible ikusten da N1
autobiaren goiko-aldean  ezar-
tzea, hau da: Zabaleta, Arran-
bide, Kotxeras, Oria... 

Inkesta herritarren artean
Era berean, ingurugiro entre-
presa batek, herriko 470 fami-
lien artean inkesta bat egingo
du eta sentsibilizazio kanpai-
na eramango du aurrera,
50.000 euroko aurrekontuare-
kin. Maiatza-ekainean bukatu-
ta egotea aurreikusten da.  Eta
azkenik, bere bidea jarraitzen
dute jarri diren helegite admi-
nistratiboek.

Zaborren arazoaren kon-
ponbidea horrela izanik ezker
abertzaleko ordezkarien ustez
"erraza da errausgailurik ez
esatea, baina aurrera begira
zer? Nolako kudeaketa eradua
aurreikusten du gobernu

batzorde honek. Berriro diogu
ez dago inongo plangintzarik".

Ezker abertzaleko zinego-
tziek diotenez, Ricardo Orte-
ga, ingurumen batzordeko
buruak, onartu du azken bile-
ran plangintzarik eza, eta
berak atez atekoa Gobernu tal-
dean lotuta duela esaten badu
ere ez dute hain argi. "Ricardo,
sinesten dizugu,(edo sinestu
nahi dizugu) zuk benetan
sinisten duzula zabor kudeake-
ta eredu berri batean, baina
aitortu behar duzu, indar gutxi
duzula gaur egungo gobernu
batzordean, benetan zartagia
kirtenetik duena alkate andrea
dela, bai batzorde honetan eta
beste guztietan. Ana Urchue-
guiaren baimenik gabe ez dela
inongo erabakirik hartzen eta
punto. Gure ustez jostailu bat
eman dizute, berarekin jolas
egin dezazun, eta bitartean
mutikoak bezela entretenituta
egon zaitezen".

Bestalde, ezker abertzaleko
ordezkariek ez dute Lasarte-
Oriako alkatea kudeaketa
eredu berria aurrera eramateko
patroi konbentzitu eta konpro-
metitu gisa ikusten, Katalunian
gertatzen den bezala. Ez dute
uste beharrezko gogo eta inda-
rrik duenik. •

Atez ateko zabor bilketa kolokan
dagoela uste du ezker abertzaleak

Ezker abertzaleko kideen ustez, irudian Txanpi Baztarrika, Ricardo Ortegak borondate ona badu ere, eskuak lotuta ditu.

LEKU ALDAKETA

KIUB eta Udal
euskaltegiaren leku
aldaketa
Asteazkenean, Udal Euskalte-
giak eta Kontsumitzaileen
Informaziorako Udal Bulego-
ak (KIUB) ateak ireki zituzten
kokaleku berrian, Beheko
kale bideko 1 zenbakian, hau
da, anbulatorio berriaren
bigarren solairuan. 

Aldaketa hori dela eta, bi
garren pisu honetara heltzeko
bi era daudela jakin arazi
nahi du udalak, batetik kirol-
degira ematen duen aldean
kokatua dagoen sarrera berei-
zia eta bestetik, eraikinaren
atzeko aldean dagoena.
Mugikortasun arazoak dituz-
ten pertsonek beheko pisuko
sarreran igogailua dute.

Era berean, Udal euskalte-
girako sarrera egoki eta azka-
rrena beheko solairukoa eta
KIUB-koa berriz, atzekoa
dela ere azpimarratu da.

K IUB bulego ber r ia ,
atzeko sarreratik sartu eta
ezkerretara dagoen lehe-
nengo atea dela eta bere
ohiko ordutegia,9:00etatik
13:00etara ,  mantentzen
duela  e re  ad ie raz i  du te
udaletik. •

AURKEZPENA

Lorezaintza
zerbitzua aurkeztu
zen
Lehengo astean, Lasarte-Oria-
ko lorezaintza zerbitzua egin-
go duen lan taldea eta
makineri berria aurkeztu
ziren Froilan Elespe Parkean. 

Aurkezpenean Udaleko
ordezkariak, hala nola, Ana
Urchueguia alkatea edo Mar-
tin Moreno Zerbitzuetako
batzorde burua, zein Cespa
enpresako arduradunak egon
ziren.

"Cespa enpresaren esku
egongo da gure udalerriko
parke, lore eta zuhaitzen
mantentzea. Haien lana eta
sentsibilitateak gure gune
berdeak hobetzea dakar eta
ingurumenaren onura. Guk
herri berde baten alde egingo
dugu," adierazi zuen Lasarte-
oriako alkateak.

Lasarte-Oriak gune ber-
deei dagokionez biztanleko
18 m2 ditu, guztira 322.027
m2ak. Alkateak azpimarratu
zuenaren arabera, "OMSen
gomendioa, 10-15 m2, gain-
ditzen duen zenbakia da hori
eta gehienentzat adibide den
Gasteizetik gertu dagoena.
Eta horregatik, gure herriak
dituen gune berdeak manten-
tzeko 12 lorezain egongo
dira lanean hurrengo 6 urtee-
tan, iaz baino bost langile
gehiago”. • 

❚ 2008ko martxotik onartua dago ❚ PPk izan ezik beste denek eman
zioten baiezkoa ❚ Ezker abertzaleko kideen ustez ez dago plangintzarik

Mozorroak, musika, herrita-
rrak... eguraldiak berak ere ez
zuen huts egin. Lasarte-Oria-
ko konpartsak oso pozik ager-
tu dira aurtengo Inauterien
biharamunean. Desfile bate-
ratuak fruituak eman ditu, eta
inoiz baino jende gehiagok
hartu du parte aurtengo
mozorro festan; konpartsen
baitan eta baita kaleetan ere.
Horrenbestez, datorren urtean
desfile bateratua egiten jarrai-
tzeko prest agertu dira.

Ttakun elkarteak lehen
aldiz hartu zuen parte desfi-
lean, zirku erraldoiarekin.
Garbi adierazi dute boronda-
tea izanez gero erraza dela
herriko kaleetara musika eta
kolorea ekartzea Inauterietan:
“Aurten zerbait berezia gerta-
tu da. Antolaketa minimoare-
kin eta Inauteriak duen
desmadre punttuarekin kaleak
jendez josi ziren larunbata
arratsaldez”. Sentitu, pentsa-
tu, egin! leloa “inoiz baino
garbiago” entzun dela ere
esan dute Ttakunetik: “Parte-
hartze itzel hau haur, gazte
eta ez hain gazteek, denek
elkarrekin. Hori ere ez da
erraza izaten.”

Ibilbidean lagun izan
zituzten gainontzeko kideak
goraipatu dituzte Ttakun
elkartean. Horrez gain, eske-
rrak eman dizkiete haien

deialdiari erantzunez zirkua
gai hartuta kalera atera ziren
lagun guztiei: Jalguneko eta
Zabaletako pailazoak, Ludo-
tekako animaliak eta doma-
dorea, Gazte Klubeko
magoak eta gimnastak, Kua-
drillategiko malabaristak,
Famako dantzariak, gazte
lokaleko kideak, “azken
modeloko karabana estreinatu
berria”, mago eta untxi fami-
lia, “Toninitarren akrobazia
numero bikainak”, Ijitu mozo-
rroekin atera ziren lagunak...
Baita balkoiak apaindu zituz-
ten lasarteoriatarrei ere. “Aipu
berezia, musika eskolatik eto-
rritako lagunei. Eta guztien
gidari, zirkuko pista zuzenda-
ri bikotea. Bikain aritu zen
ordubete baino gehiago iraun
zuen ekitaldia aurkezten”,
gaineratu dute.

Ijituak, karroza eta guzti
Ttakuneko zirkuaren baitan
ijitu mozorrotuta atera zen
guraso talde bat. Bertako kide
da Arantxa Iturriza: “Lehendik
erabakita geneukan ijitu
mozorrotzea. Gero Ttakune-
koek esan ziguten zirkuarena
egiteko asmoa zeukatela,
baina guk ordurako erabakita
genuen”. Pailazo, animalia
eta besteekin ijituak joan
ziren karroza eta guzti, beraz. 

Iturrizak dioenez, aurreko
urteetan ere atera izan dira
mozorrotuta Lasarten. Hau

izan dute lehen urtea desfi-
lean, ordea: "Aurreko urteetan
baino jende gehiago zebilen,
bai gu ikusten eta baita mozo-
rrotuta ere".

Hurrengo urtean ere desfi-
lean ateratzen jarraitu nahi
dutela diote beraz, nahiz eta
ibilbidearen antolaketa hobe-
tu beharra aipatu duen:
“Pixka bat galduta ibili ginen.
Desfile guztia azken postuan
egin genuen. Esana ziguten
Ttakunekoak atzetik joango
zirela, baina gure atzetik ez
zen inor pasa azkenean". 

Aurtengoa, onena...
Emakumeen Zentro Zibikoko
eta Erketzeko kideak desfilean
aurrez ateratakoak dira. Beste
urteetakoekin alderatzerik
badute, beraz, eta aurtengoa
onena izan dela diote. 

Emakumeen Zentro Zibi-

koak, esaterako, bost urte
daramatza Inauterietan Lasar-
te-Oriako kaleak alaitzen.
Bertako kide Maite Iglesiasen
arabera, aurtengoa “oso posi-
tiboa izan da, guztiak elkarre-
kin atera garelako. Oso ondo
joan da eta gainera eguraldiak
lagundu du". Desfilea batera-
tua izanik, dibertigarriagoa
eta entretenigarriagoa izan
dela dio, "baita herritarrentzat
ere". Etorkizunean ere kon-
partsa guztiak elkarrekin atera
beharko liratekeela uste du,
helburua "herria girotzea"
delako, eta horrela errazago
lortuko dutelako.

Konpartsa guztiak elkarre-
kin ateratzearekin ez ezik,
aurten egindako ibilbideare-
kin konforme agertu da Igle-
sias. Besteak beste, Kale
Nagusiko zaharren egoitzan
geldialdia egin izana azpima-

rratu du: "Mugitu ezin direnei
ere gerturatu egin dizkiegu
Inauteriak".

...baina badago zer hobetu
Erketz konpartsakoek ere des-
file bateratua “herriarentzako
politagoa” izan dela uste
dute. Bertako kide Ruben
Arranzek esan duenez, Inau-
teriei buruzko erabakiak
denek elkarrekin hartu behar
izatea kosta egiten da, baina
aurtengoa errepikatzeko
modukoa dela uste du. Hala
ere, antolaketa aldetik bada-
goela zer hobetu dio. Errepide
bakarra izanik, horrenbeste
jende kalera ateratzeak
“kaosa” eragin zuela aipatu
du, eta “udaltzain gutxi” egon
zirela. Dena dela, Arranzek
esan bezala, “egun bateko
gauza da, denok gogoa jarriz
gero erraza izango da”.•

Mozorro-desfile
bateratuak inoiz
baino jende
gehiago erakarri
du Inauterietara
Datorren urtean ere 
denak elkarrekin atera behar
dutela uste dute konpartsek

Inauterietako konpartsek kolorea eta umorea zabaldu zuten Lasarte-Oriako kaleetan.

Egunero
Erakusketa
ZILÖ, herriko artistaren  “The
Artificial Smile Company"
margo erakusketa. Jalgi kafe-
antzokian, egun osoan zehar

Osteguna, 5
Zinea
CAMINO filma Okendo Zinema
Taldearen eskutik. Sarrera:
4,15 euro. Manuel Lekuona
kulturetxean, 21:30ean.

Ostirala, 6
Dantzaldia
CIRCLE OF TRUST, break dantza-
konpainia, eta Logela Multi-
media produkzio digital
taldearen lan berria, Lasarte-
Oria dantzan 2009 ekimena-
ren barruan. Sarrera 6 euro.
Manuel Lekuona kulture-
txean, 20:00etan.

Larunbata, 7
Kontzertua
TAXI taldean kontzertu eskai-
niko du. Sarrera gonbit-txarte-
larekin egingo da. Manuel
Lekuona kulturetxean,
22:30ean.

Igandea, 8
Antzerkia
ENTRE MUJERES antzerki lana
eskainiko du Emakumearen
eguneko ospakizunen barruan
Lan eta Lan beti Lan Epako
antzerki taldeak. Sarrera, 2
euro. Manuel Lekuona kultu-
retxean, 19:30ean.

Astelehena, 9
Zine soziala
VOLVERAS filma eman eta Ekin-
tza-Dasalud elkarteak hitzal-
dia eskainiko du ludopatia
gaiatzat hartuta. Danok Kidek
antolatutako V. Zinema Sozia-
la zikloaren barruan. Manuel
Lekuona kulturetxean,
17:30ean.

Ostirala, 13
Kontzertua
THE BILLIE JEANS taldearen kon-
tzertua Udaleko Gazteria Sai-
lak eta Xpressionk zirkuituak
antolatuta. Manuel Lekuona
kulturetxeko kafetegian,
20:00etan.

Calçotada
Buruntz-Azpi elkarteak jakin
arazten du martxoak 7an
Katalunian ohiturazkoa den
Calçotada egingo duela.
Menua calçotak eta arkume
errea. Elkarteko ohar-taulan
eman daiteke izena. Mahaiki-
de kopurua mugatua da.

Korrika 16
Korrika 16a Lasarte-Oriatik
apirilaren 2an pasako dela eta,
nahi duen guztiak Km-a lor
dezake laguntza baten truk.
Interesa dutenek Muntteri AEK
euskaltegira (943 37 28 63)
dei dezakete edo bertara jo.

Inauterietako zozketa
Inauterietan Zirko Mundiale-
ko konparsan urdaiazpiko bat
zozketatu zen;zenbaki saritua
347 da. Saria jasotzeko deitu
943 371448 telefonora (15
eguneko epea dago).

Autobusa AC-DCra joateko 
Martxoaren 31 asteartean,
Bartzelonan ACDCk eskaini-
ko duen kontzertura joateko
autobusa antolatu da, 50
euro balio du, goizeko
9:00etan aterako da. Interesa-
tuek  bus_acdc@hotmail.com
helbidera bidali mezua.

Gonbidapenak Taxi ikusteko
Hurrengo larunbatean mar-
txoaren 7an, Taxi taldeak
Kultur Etxean gaueko
22:30ean eskainiko duen
kontzerturako gonbidapenak
kultur etxean eskatu daitezke.

agenda

Oharrak

Oharrak jartzeko:
Tel.: 943 366858
txintxarri@txintxarri.info
txintxarri@ttakun.com
Geltoki kalea 4, behea

Gaur hasiko da zine sozialaren
bosgarren zikloa

NUEVE VIDAS filma eman eta Gipuzkoako Itxaropen telefo-
noa elkarteak hitzaldia eskainiko du bakardeadea gaiatzat
hartuta. Danok Kidek antolatutako V. Zinema Soziala ziklo-
aren lehenengo jardunaldia izango da hau.

GAUR KULTURETXEAN

17:30ETIK AURRERA

DOAN

Ostiralero programa!
FMko 105,5 ean izango gaituzue
ostiralero
9:45etik 11:45era.

Gurekin ondo pasatuko
duzuelakoan, ostiralera arte!

Esazu irratiko programazioaLiburutegiko ordutegia

Astelehenetik ostiralera, 10:00etatik
13:00etara eta 17:00etatik

21:00etara

Larunbatetan 09:30etik 13:00etara

Manuel Lekuona kulturetxea • Geltoki kalea 18 • Tel.: 943 376181

Hondakinen euskal
legea: legebiltzar
berriaren zeregina

Errausketarik gabeko hondaki-
nen kudeaketa osasuntsuaren
aldeko gizarte-mugimenduak,
azken sei urteetan lan handia
egin du Gipuzkoan eta neurri
apalagoan Bizkaia, Araba eta
Nafarroan.

Gizarte mugimendua
hondakinen errausketaren
aurka dago; hiri hondakinen
arazoa konpontzeko modu
hau ez da egokia, arazoa
bera larria izanik ere "erabili
eta bota" egiten duen jendar-
te honetan.

Gizarte mugimendua hon-
dakinen aprobetxamendua-

ren alde dago, lehengai oso
garrantzitsuak izango direla-
ko birziklatu ondoren (gure
zabor-poltsaren %95a birzi-
klagarria da), planetako balia-
bideak epe erdi eta luzean
gutxitzen doazen neurrian.

G i z a r t e - m u g i m e n d u
honek ez du errausketa onar-
tzen hiri hondakin solidoen
tratamendu moduan. Egiten
diren ikerketek ezin dute
ziurtatu zaborrak (hondakin
desberdinen nahasketa) erre-
tzean sortutako emisioak
ingurugiroan eta pertsonen
osasunean eraginik ez dute-
la. 2008ko martxoko Fran-
tziako Osasun Publikoko
Institutu Nazionalaren (InVS)
txosten batek dio, errauste-

gien inguruan bizi diren per-
tsonengan hainbat minbizi
mota (linfoma, mieloma,
ehun bigunen sarkoma,
bularrekoa) sortzeko arriskua
asko handitzen dela. Horre-
gatik gure ustez aipaturiko
tratamendua ez da egokia
Autonomi Erkidego honetan.

Gizarte mugimendu
honek legearen eta arrazoia-
ren bidez frogatu du admi-
nistrazio desberdinetatik
inposatu nahi ziren proposa-
menak ez zirela zuzenak,
argudio sendoak ditugula
ingurugiro osasuntsu eta
jasangarriaren alde. Gure
borrokak kokapen ugari eta
hauen "txosten teknikoak"
ezabatu ditu (Txingudi,

Urnieta, Aritzeta, Landarba-
so). Hitzaldi, eztabaida, ale-
gazio, sinadura bilketa,
inkesta, eta abarren bidez
hondakinen kudeaketaren
inguruko iritzi publikoa sor-
tzea lortu dugu.

Ezin hala ere ahaztu
azken kokapena Zubietakoa
dela.

Gizarte mugimendua
aurrera doa bere bidean,
inoiz ez genuen hainbesteko
erronkarik hartu, EAErako
Hondakinen Lege Proposa-
mena, hutsune legal bat
betetzeko helburuarekin,
hondakinen kudeaketa modu
planifikatu eta osoan hartuz
eta gaur egun arteko Erakun-
deen gaitasun eza salatuz.

Gizarte mugimendu
honek galdetzen die martxo-
aren bateko hauteskundee-
tan parte hartuko duten
alderdiei Lege honekiko
jarrera argi azal dezaten.
Haiek izango dira guk plan-
teatu dugun Hondakinen
Lege Proposamena eztabai-
datuko dutenak Gasteizko
Legebiltzarrean, haiek azter-
tuko dituzte hiri hondakinei
buruzko beste zenbait trata-
mendu alternatibo, erkidego-
ko biztanleok merezi dugun
gardentasunarekin, espero
dugu.

Oiartzun K.E.!
(Errausketaren aurkako

Oiartzungo Plataforma)

Eskutitzak

Hogei gradutik gorako egun
eguzkitsua oparituta, egural-
diak berak ere keinu egin
zien joan den larunbatean
Andaluzia Eguna ospatu
zuten lasarteoriatarrei. Herri-
ko Semblante Andaluz elkar-
teak hamaika ekitaldi antolatu
zituen, bertako bazkideen
herri-mina asetzeko moduan.

Beste batzuetan ospakizu-
nak asteburu osoan luzatzen
badira ere, aurten larunba-
tean, Andaluzia Egunean ber-
tan, egin zuten ia dena,
hauteskundeak zirela eta.
Hala ere, aurreneko emanal-
dia ostiral iluntzean bertan
izan zen. Jose Luna eta Arena
Fina laukoteak flamenko doi-
nuz bete zuen Manuel Lekuo-
na kultur etxea, bertaratu
ziren guztien gozamenerako.

Larunbatean, berriz, Aran-
tzazuko Amaren parrokiako
mezan parte hartu eta gero,
handik aurrerako ekitaldi guz-
tiak Semblante Andaluzek
Golf plazan duen egoitza
koloretsuan izan ziren.

Ardoa, bazkaria, dantza...
Gipuzkoan Andaluziako hiru
elkarte ofizial besterik ez
daude; Arrasatekoa, Errente-
riakoa eta Lasarte-Oriakoa
bertakoa. Semblante Andalu-
zek herriko nahiz inguruetako
bazkide mordoa du, beraz.
Horrenbestez, larunbatean
13.30erako jendez lepo zuten
egoitza, guztiak ohorezko
ardoa hartzeko prest. Horien
artean zen, besteak beste,
Ana Urchueguia alkatea.

Horrela azkar etorri
zitzaien bazkaltzeko ordua.
Txerriki iberikoak, legatza eta

haragia, Errioxako ardo gorriz
bustiak. Antonio Pedraza
elkarteko presidentearen
hitzetan, “euskal menu tradi-
zionala” prestatzea erabaki
zuten, bazkaltzera geratu
ziren 115 lagunen artean asko
ez zirelako Andaluziakoak,
nahiz eta herri harekin nola-
bait lotura izan.

Bazkalostean are gehiago
bete zen egoitza, ia lehertze-
raino, azken ekitaldirako. Lau
eta hamabi urte arteko doze-
na bat neskatok dantza ema-
naldia egin zuten. Elkarteko
bazkideen alabak dira; den-
bora gutxi daramate flamenko
eskolak hartzen, eta asko jota
astean ordu eta erdiz entsea-
tzeko aukera besterik ez dute.
Hala ere, flamenko eta rumba
ikuskizun bikaina eskaini
zuten, senideen Ole! eta
argazki flashen artean.•

Herri-mina ederki 
ase dute andaluziarrek
Flamenko doinuek Lasarte-Oria hartu dute
asteburuan, Andaluzia Eguna ospatzeko

Jose Luna eta Arena Fina taldeak emanaldia eskaini zuen ostiralean. Argazkia:Txema Vallés Neskato hauek merezitako txalo zaparrad a jaso zuten Semblante Andaluzen bazkideen aldetik.

Ohorezko ardoa gitarra doinu artean edan zuten larunbat eguerdian.

115 bat lagunek bapo bazkaldu zuten Semblante Andaluzen egoitzan.

